
Улсын Их Хурлын 2003 оны хаврын ээлжит чуулганы Нийгмийн бодлогын байнгын хорооны 5 дугаар сарын 21-ний өдрийн /Лхагва гариг/ хуралдаан 9 цаг 40 минутад Төрийн ордны В танхимд эхлэв.


Хуралдааныг Байнгын хорооны дарга Т.Ганди нээж, ирц, хэлэлцэх асуудлыг танилцуулав.


Хуралдаанд ирвэл зохих 21 гишүүнээс 13 гишүүн ирж, 61.9 хувийн ирцтэй байв. Үүнд:


Чөлөөтэй: Н.Гэрэлсүрэн, Х.Жекей, Ч.Авдай, С.Төмөр-Очир, Ө.Энхтүвшин

Тасалсан:
Д.Алтай, Л.Одончимэд, Н.Тогтох

Нэг.Хүүхдийн эрхийг хамгаалах тухай хуульд нэмэлт, өөрчлөлт оруулах тухай хуулийн төсөл /эцсийн хэлэлцүүлэг/

Энэ асуудлыг хэлэлцэхэд Нийгмийн хамгаалал, хөдөлмөрийн дэд сайд С.Чинзориг, ЦЕГ-ын Гэмт хэргээс урьдчилан сэргийлэх хэлтсийн дарга Д.Дагвдаорж, НХХЯ-ны мэргэжилтэн Н.Нямсүрэн, УИХ-ын Тамгын газрын хуулийн зөвлөх Н.Тунгалаг нарын бүрэлдэхүүнтэй ажлын хэсэг байлцав.


Уг хуулийн төслийг эцсийн хэлэлцүүлэгт бэлтгэсэн тухай УИХ-ын гишүүн, ажлын хэсгийн ахлагч Э.Гомбожав танилцуулав. 


Т.Ганди:
-Хүүхдийн эрхийг хамгаалах тухай хуульд нэмэлт, өөрчлөлт оруулах тухай хуулийн төслийг эцсийн хэлэлцүүлэгт УИХ-ын чуулганы нэгдсэн хуралдаанд оруулъя гэсэн саналыг дэмжье.


Дэмжсэн 11


Бүгд 11


Уг асуудлыг 9 цаг 50 минутад хэлэлцэж дуусав.


Хоёр.Хөдөлмөрийн тухай хуульд нэмэлт, өөрчлөлт оруулах тухай хуулийн төсөл /эцсийн хэлэлцүүлэг/


Энэ асуудлыг хэлэлцэхэд Нийгмийн хамгаалал, хөдөлмөрийн дэд сайд С.Чинзориг, тус яамны газрын дарга Н.Аюуш, мэргэжилтэн Ц.Батнасан, МҮЭ-үүдийн холбооны дэд ерөнхийлөгч Д.Нармандах, ХЗДХЯ-ны мэргэжилтэн Д.Баярмаа, УИХ-ын Тамгын газрын хуулийн зөвлөх Н.Тунгалаг нарын бүрэлдэхүүнтэй ажлын хэсэг байлцав.


Уг хуулийн төслийг эцсийн хэлэлцүүлэгт бэлтгэсэн тухай УИХ-ын гишүүн, ажлын хэсгийн ахлагч Н.Содномдорж танилцуулав.


Танилцуулгатай холбогдуулан УИХ-ын гишүүн Э.Гомбожав, Х.Балсандорж нарын асуултад УИХ-ын гишүүн Н.Содномдорж, ажлын хэсгээс Н.Тунгалаг нар хариулт өгөв.


Т.Ганди:
Төслийн 4-р зүйлд “Хөдөлмөрийн” гэсний дараа 76 дугаар зүйлийн 1 дэх хэсгийн “Эх үрсийн” гэснийг “Хүүхдийн” гэж нэмэх саналыг дэмжье.


Дэмжсэн 12


Бүгд 12


Энэ санал дэмжигдэв.


 Т.Ганди:
-Төслийн 3-р зүйлийн 6 дахь хэсэг буюу Хөдөлмөрийн тухай хуулийн 97.1.1 дэх заалтыг “Үйлдвэрлэлийн осол, хурц хордлого, мэргэжлээс шалтгаалсан өвчний улмаас хөдөлмөрийн чадвараа 30 хувь хүртэл алдсан ажилтанд 5 сар, 31-50 хувь алдсан ажилтанд 7 сар, 51-70 хувь хүртэл алдсан ажилтанд 9 сар, 71 хувиас дээш алдсан ажилтанд 18 сарын цалингийн дундажтай тэнцэх нөхөн төлбөрийг нэг ба түүнээс дээш удаа” гэж өөрчлөх

Дэмжсэн 12


Бүгд 12


Уг асуудлыг 9 цаг 55 минутад хэлэлцэж дуусав.


Байнгын хорооны дарга Т.Ганди Нийгмийн бодлогын байнгын хороогоор цаашид хэлэлцэх асуудлын талаар, УИХ-ын гишүүн Д.Цэвээнжав Дархан их сургуулийн талаар тус тус товч мэдээлэл хийж, УИХ-ын гишүүн Г.Нямдаваа санал хэлэв.


Хуралдаан 10 цаг 10 минутад өндөрлөв.


ТАНИЛЦСАН:


НИЙГМИЙН БОДЛОГЫН БАЙНГЫН 


ХОРООНЫ ДАРГА






Т.ГАНДИ

ТОВЧ ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН

БИЧГИЙН ДАРГА





Ц.НАРАНТУЯА
УИХ-ЫН 2003 ОНЫ ХАВРЫН ЭЭЛЖИТ ЧУУЛГАНЫ
НИЙГМИЙН БОДЛОГЫН БАЙНГЫН ХОРООНЫ 5 ДУГААР
САРЫН 21-НИЙ ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Т.Ганди:
-Гишүүдийн өглөөний амар амгаланг эрье. 2003 оны 5 сарын 21-ний өдрийн хуралдаан эхлэхэд гишүүдийн ирц хангалттай бүрдсэн байна. Өнөөдрийн хуралдаанаар Хүүхдийн эрхийг хамгаалах тухай хуульд нэмэлт, өөрчлөлт оруулах тухай хуулийн төсөл эцсийн хэлэлцүүлгийг хийе. Хоёрт, Хөдөлмөрийн тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийг хийе. Ингээд хуралдаанд хэлэлцүүлэх асуудлаа дэмжиж байгаа гишүүд гараа өргөнө үү.


Өнөөдрийн манай хуралдаанд эхний асуудлаар Хүүхдийн эрхийг хамгаалах тухай хуульд нэмэлт, өөрчлөлт оруулах тухай хуулийн эцсийн хэлэлцүүлэгт оролцох ажлын хэсгийг төлөөлж Чинзориг-НХХ-ийн дэд сайд, Тогтохням-Хүүхдийн төлөө үндэсний газрын дарга, Дагвадорж-ЦЕГ-ын гэмт хэргээс урьдчилан сэргийлэх хэлтсийн дарга, Нямсүрэн-НХХЯ-ны мэргэжилтэн ийм улсууд хүрэлцэн ирсэн байна. Ингээд эхний асуудлаа хэлэлцье.


Ажлын хэсгээс эцсийн хэлэлцүүлэгт бэлтгэсэн тухай асуудлаар мэдээлэл хийе. Ажлын хэсгийн ахлагчийг урьж байна.


Э.Гомбожав:
-Хүүхдийг эрхийг хамгаалах тухай хуульд зарчмын зөрүүтэй саналаар санал хураалгаад дууссан. Энэ дээр хоёрхон асуудал байгаа юм. Нэгдүгээрт, нийгмийн халамж, асрамжийн үйлчилгээ үзүүлдэг байгууллагуудыг тодорхой зааж өг гэсэн яриа гарсан. Бид энд ярьж байгаад төрийн захиргааны эрх бүхий байгууллага гээд оруулсан байна, энэ ер нь зөв байх. Өөрөөр хэлбэл сумандаа тухайн сумын Засаг дарга, аймагтаа аймгийн Засаг дарга, дээрээ төв байгууллага нь олгоод явах ингээд энүүгээрээ орчихож байгаа юм.


Хоёрдугаарт, жагсаалтыг батлах асуудал байгаа. Ашиг хонжоо олох, хүүхдийн эрүүл мэнд амь насанд нь аюул учруулах тоглоом наадмын жагсаалтыг хориглож байгаа, гэхдээ ийм тоглоом наадамд оролцуулах жагсаалтыг холбогдох байгууллага гээд манай нөхдүүд ярьж байгаад эрүүл мэндийн болон хүн ам зүйн асуудлыг бусад хуулиудтайгаа нийцүүлээд ингээд оруулчихаж. Энэ бол редакциараа аваад болж байгаа юм. Уг нь энэ чинь аль аль асуудал нь санал асуугдаад хураагдаад бүгдээрээ зөвшилцчихсөн шүү дээ. Ганцхан үг үсгийн хувьд л наана цаана оруулж байгаа юм.


Тийм учраас энэ дээр зарчмын зөрүүтэй санал байхгүй гэж бид үзэж байгаа. Тийм учраас энийг маргаашийн байна уу нөгөөдрийн чуулганд оруулаад шийдүүлчихэд болно гэж ингэж л ажилласан даа.


Т.Ганди:
-Жагсаалтыг тухай төрийн захиргааны байгууллага хамтарч гаргая гэсэн ийм шийдэлд ажлын хэсэг гишүүдийн дийлэнх саналыг аваад хүрсэн. Эндээс холбогдуулаад асуух асуулттай гишүүд байна уу? Энэ хоёр дээр ерөнхийдөө чуулган бол нэгдмэл дүгнэлтэнд хүрчихсэн. Найруулгын хувьд ингэж оруулж ирж, энэ найруулга болж байна уу? Тэгвэл энэ хоёр асуудлаар дэмжиж байгаа гишүүд гараа өргөөд эцсийн дүгнэлтийг зөвшөөрье гэсэн гишүүд гараа өргөнө үү. Ингээд эцсийн хэлэлцүүлэгт Хүүхдийн эрхийг хамгаалах тухай хуульд нэмэлт, өөрчлөлт оруулах асуудлыг хэлэлцэж бэлэн болголоо. УИХ-ын чуулганы хуралдаанд ажлын хэсгийн ахлагч Гомбожав илтгэе.


Б.Эрдэнэбилэгт:
-Нэг юм асууя. Одоо ингээд жагсаалт баталлаа шүү дээ. Сүүлд нь зөрчсөн тохиолдолд хариуцлагын санкцийг хаанаас яаж олох вэ? жагсаалттай хамтдаа гарах уу?


Т.Ганди:
-Журмыг дагаж мөрдөх хариуцлагын тогтолцоо нь журам дотроо орж  ирнэ шүү дээ. Журмыг зөрчсөн тохиолдолд хуулиар зохицуулна. Хууль зөрчсөн тохиолдолд хуулиар зохицуулна.


Э.Гомбожав:
-Захиргааны хариуцлагын тухай хууль гэж байгаа. Эрх бүхий байгууллагаас гаргасан дүрэм, журам, зааврыг зөрчвөл байгууллага тийм торгуультай, иргэн тийм торгуультай гээд байж байгаа шүү дээ. Тэрүүгээрээ явчихна гэж ойлгож байгаа юм.


Н.Болормаа:
-Энэ дээр нэг тодотгол хэлье, хууль санаачлагчийн хувьд. 25-р зүйл дээр ашиг олох, амь насанд нь аюул учруулах тоглоом наадамд оролцуулах, үйл ажиллагаа явуулсан иргэн, албан тушаалтны олсон ашиг орлогыг хурааж 30-60 мянган төгрөгөөр торгох гээд хууль санаачлагчид санкц дээр нь хийчихсэн юм. 


Т.Ганди:
-Энэ ашиг хонжоо олох зорилгоор гэдэгтэй холбогдолтой заалт биш, бусад зүйлүүдтэй холбогдолтой заалт бол ерөнхийд нь хэвээр үлдэж болно. Ганцхан ашиг хонжоо олох зорилгоор бооцоо дэнчин тавьсан уралдаан гэдэгтэй холбогдолтой бол энэ автоматаар хасагдана.


Н.Болормаа:
-Энэ хуулийн 25-р зүйлийн санкц хууль тогтоомж зөрчигчдөд хүлээлгэх хариуцлагын 6 дээр байгаа юм. Энд болохоор олон зөрчлүүдийг хэлж байгаа юм. Энэ дотор хориглоно гэсэн заалтыг хийхдээ энэ санкцийг оруулж өгсөн. Тэгэхээр хориглоно гэдэг заалт нь хуулиндаа байна, жагсаалтыг батлана гэдэг эрхийг нь Засгийн газрын холбогдох хоёр яаманд олголоо. Энд ерөөсөө зөрчил байхгүй гэж өчигдөр ярьсан.


Т.Ганди:
-Ингээд Хүүхдийн эрхийг хамгаалах тухай хуульд нэмэлт өөрчлөлт оруулах асуудлаар ажилласан ажлын хэсгийн гишүүдэд баярлалаа. 


Дараагийнхаа асуудалд оръё. Хөдөлмөрийн тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлэгт бэлтгэсэн тухай асуудлаа хэлэлцэж эхлэе. Энэ асуудалтай холбогдуулаад Чинзориг-Нийгмийн хамгаалал, хөдөлмөрийн дэд сайд, Аюуш-НХХЯ-ны газрын дарга, Баярмаа-ХЗДХЯ-ны мэргэжилтэн, Батнасан-НХХЯ-ны мэргэжилтэн, Нармандах-МҮЭ-үүдийн холбооны дэд ерөнхийлөгч ийм улсууд ирсэн байна.


Ингээд Хөдөлмөрийн тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлэгт бэлтгэсэн талаар ажлын хэсгийн ахлагч Содномдорж танилцуулга хийе.


Н.Содномдорж:
-Та бүгдийн энэ өдрийн амгаланг айлтгая. Бид нар Хөдөлмөрийн хуулийн асуудлаар та бүхэн мэдэж байгаа. УИХ-ын чуулган дээр анхны хэлэлцүүлгээр 2 зүйл дээр тогтож санал хураалгалгүйгээр үлдсэн байгаа. Тэгээд энийг УИХ-ын гишүүд ер нь зөв ойлголцсон гэж бодож байгаа. 1-рт, 6-р сарын 1-нийг Эх үрсийн баярын өдөр гэж байгаа энийг Хүүхдийн баярын өдөр гэж нэрлэе гэж өөрчлөх. Ерөөсөө энэ саналыг дахин оруулж ирье гэсэн ийм саналтай байгаа. Гомбожав гишүүн цөөнх болоод ер нь амралтын өдрийг нэмэгдүүлэхгүй байх талаар энэ саналтай холбогдуулж өөрөө саналаа хэлсэн. Сүүлдээ би ойлголцлоо гэж бодсон. Мартын 8 буюу олон улсын эмэгтэйчүүдийн баярын өдрийг өмнө нь манай байнгын хороогоор баярын өдөр болгоод дэмжчихсэн учраас одоо энэ Хөдөлмөрийнхөө хуулинд зөвхөн нэрийн асуудлыг л өөрчлөөд болох юм. Олон улсын эмэгтэйчүүдийн баярын өдөр гэж байгаа учраас эх үрс гэдгийг нь хасаад Хүүхдийн баярын өдөр гээд хуучин нэрээр нь болгоё, тэгээд энэ чиглэлээр дахин оруулж ирээрэй гээд санал оруулаагүй. Энүүгээр санал бичээд тараачихсан байгаа, манай гишүүд асууж, ярилцах юм байвал тодруулаад ярья.


2 дахь чиглэлээр төслийн 3-р зүйлийн 6 дахь хэсэгт хөдөлмөрийн чадвараа алдсан тохиолдолд нөхөн төлбөр олгоно гэдэг дээр бид нар байнгын хороогоор ярилцаж тогтсон. Тэгээд санал нэгдээд оруултал олон газруудаас санал ирсэн. Нөхөн төлбөрийг 1 удаа буюу түүнээс дээш гэж байсныг түүнээс дээш гэдгийг хасчихсан юм. Тэгээд ажлын хэсэг уг нь дээш гэдгийг оруулж ирсэн л дээ, тэгээд Балсандорж гишүүн санал тавиад, тайлбарлаад тэгээд гишүүд ер нь ойлгоод и нгээд хасчихаад оруулсан. Энэ бол гишүүдийн эрх. Орсны дараагаар их олон газруудаас санал ирсэн. Ер нь Үйлдвэрчний байгууллага бол бүр их санал ирүүлсэн. 


Бүр гол юм нь ерөөсөө энгийнээр хэлэхэд дээш гэдэг бол байж байг, 1 удаа гэдгийг ямар ч газар олгох юм, дээш гэдгийг тэр үйлдвэр өөрийнхөө бололцооноос болгож олгох юм. Жишээлбэл, Эрдэнэтийн үйлдвэр хөдөлмөрлөх чадвараа 30 хүртэл хувь алдчихсан тохиолдолд 1 байтугай, хэд хэд олгож болохоор бололцоо байдаг. Тийм учраас энэ юмыг нь хаачихлаа, хоёрдугаарт, хуулийн заалтыг дордуулахгүй гэсэн дордуулчихлаа гэдэг ийм заалт ирээд, манай гишүүд чуулган дээр бас ойлгочих шиг болсон. Тэгээд энийг хуучнаар нь 1 ба түүнээс дээш гэдгээр нь, хуучин Хөдөлмөрийнхөө хуулинд ч ингэж байгаа юм, бид нарын өргөн баригдсан төсөлд ч тэгж байгаа, ажлын хэсэг ингэж оруулсан, ингээд энүүгээр нь оруулаад шийдчихье гэсэн ийм бодолтой байна.


Э.Гомбожав:
-Өөрчлөх гэж байна уу, би тэгж ойлгож байна шүү дээ. Яагаад гэвэл Эх үрсийн баяр гэж байгаа шүү дээ, гэтэл та нар “гэж нэмэх” болгочихоод байна шүү дээ. Хүүхдийнх гэдгээрээ нэмье гэж байгаа юм уу.


Н.Тунгалаг:
-Би энийг өөрөөр хэлбэл хууль зүйн техникийн талаас нь нэмэлт, өөрчлөлт оруулж байгаа зүйл хэсэг дээр нь нэмэлт болгож оруулж байгаа юм. 


Х.Балсандорж:
-Чуулган дээр нөхөх олговортой холбоотой асуудлыг ярьж байгаад ямар ч байсан нэг удаа олгоно гэдгээ хуульчилчихъя. Тэрнээс дээш олгох асуудлыг хамтын гэрээгээрээ зохицуулна гэсэн утгаар л уг нь яригдсан шүү дээ. Гэтэл энд хамтын гэрээ гэдэг юм ч байхгүй, түүнээс дээш гэдэг нь хуучнаараа ороод ирсэн байх юм.


Н.Содномдорж:
-Балсандорж гишүүн хамтын гэрээ гэдэг юмыг ярьсан шүү дээ гэсэн чинь Дээд шүүхийн тайлбар дотор байх юм. Дээд шүүхийн тайлбар дотор биччихсэн байна. Яг түүнээс дээш удаа гэснийг хамтын гэрээгээр зохицуулна гээд бүр тайлбар биччихсэн байна, тэгээд тэр тайлбараараа явчихаж болох юм байна гэж ойлгосон.


Х.Балсандорж:
-Дараа нь хууль зөрчлөө гээд асуудал, яг хуульчлаад өгчихөөр зэрэг хуулийн заалт хэрэгжихгүй байна гэсэн асуудал гардаг байхгүй юу. Дээд шүүхийн тайлбарыг хүн болгон сонирхохгүй. Гол нь хуулийнхаа заалтыг барьж л асуудалд хандах байхгүй юу. 1 ба түүнээс дээш олгоно гэсэн хуулийнхаа заалтыг хэрэгжүүлэхгүй байна гээд ярина шүү дээ, нөгөөдөх нь Дээд шүүхийн тайлбар бол сонин биш л байхгүй, авах хүний хувьд.


Н.Содномдорж:
-Ямар ч байсан 1 л байх юм байна, дээшхийг нь байгууллага уян хатан зохицуулна шүү дээ, гэхдээ хамтын гэрээгээр зохицуулна гэдгийг Дээд шүүхийн тайлбар дотор бичсэн л юм байна. 97.1.2. Бид бүр ажлын хэсэг тодруулж ярьсан.


Т.Ганди:
-Өөр асуулт байна уу? Байхгүй бол зарчмын зөрүүтэй саналаар санал хураая. “Хөдөлмөрийн” гэсний дараа 76-р зүйлийн 1 дэх хэсгийн “Эх үрсийн” гэснийг “Хүүхдийн” гэж нэмье гэж байна. Дэмжиж байгаа гишүүд гараа өргөнө үү. Бүгд дэмжлээ.


Төслийн 3-р зүйлийн 6 дахь хэсэг буюу Хөдөлмөрийн тухай хуулийн 97.1.1 дэх заалтыг “Үйлдвэрлэлийн осол, хурц хордлого, мэргэжлээс шалтгаалсан өвчний улмаас хөдөлмөрийн чадвараа 30 хувь хүртэл алдсан ажилтанд 5 сар, 31-50 хувь алдсан ажилтанд 7 сар, 51-70 хувь хүртэл алдсан ажилтанд 9 сар, 71 хувиас дээш алдсан ажилтанд 18 сарын цалингийн дундажтай тэнцэх нөхөн төлбөрийг нэг ба түүнээс дээш удаа” гэж өөрчлөе гэж байна.


Г.Нямдаваа:
-Сая өөрчлөнө гэсэн санаагаа нэмэх гэдгээр орчихсон. Одоо энэ дээр дахин өөрчлөх гэсэн санаагаар үгээр орж болж байна шүү дээ. Сая өөрчлөх гэдэг үгээр орж болохгүй юм шиг яриад байсан шүү дээ.


Н.Тунгалаг:
-Нэмж байгаа заалтан дээр энэ чинь өөрчлөх гэж орж байгаа байхгүй юу. Энэ чинь цоо шинээр орж  ирж байгаа юм. Ажлын хэсэг дээр ярьж байгаад гишүүд санал гаргаад Эх үрсийн гэдгийг хүүхдийн гэж нэрлэе гэсэн байхгүй юу. Би хуулийн техникийн талаас нь харъя.


Т.Ганди:
-Хууль зүйн техникийн талаас нь анхааръя. Сая ярилцсан ёсоор зарчмын өөр зөрүү байхгүй байна. Агуулгын хувьд. Дэмжиж байгаа гишүүд гараа өргөнө үү. Бүгд дэмжлээ. Ингээд Хөдөлмөрийн тухай хуульд нэмэлт, өөрчлөлт оруулах тухай хуулийн төслийн талаар эцсийн хэлэлцүүлгийг Нийгмийн бодлогын байнгын хороо хийлээ, ажлын хэсгийн гишүүдэд баярлалаа. УИХ-ын чуулганы хуралдаан дээр ажлын хэсгийн ахлагч Содномдорж гишүүн илтгэе. Өнөөдрийн хэлэлцэх асуудал дууслаа. Гэхдээ 2, 3 мэдээлэл байна

Дараагийн долоо хоногт бид Иргэний бүртгэлийн тогтолцоог боловсронгуй болгох асуудлаар ярилцъя гэж байгаа юм. Энэ нь шилжих хөдөлгөөний тухай төрөөс баримтлах бодлого буцсантай холбогдуулаад бид яг эх сурвалж бодлогоо, тогтолцоогоо боловсронгуй болгох асуудлаа нэлээн сайн итгэл үнэмшилтэй гаргаж ирээгүйгээс чуулган хүлээж аваагүй юм байна гэж үзэж НҮБ-ын Хүн амынсантай хамтран манай байнгын хороо парламентчдын холбоо хамтраад иргэний бүртгэлийн тогтолцоог боловсронгуй болгох асуудлаар семинар хийнэ. Энэ дээр Үндсэн хуулийн хэм хэмжээг зөрчиж байгаа асуудлыг хэрхэн яаж тайлбарлаж ойлгох вэ? зөрчиж байна уу, үгүй юу гэдэг дээр шилжилт хөдөлгөөн, бүртгэлийн асуудал хэрхэн яаж тусгалаа олох вэ гэдэг талаар Хууль зүй, дотоод хэргийн яамнаас мэдээлэл хийнэ. 


Нутаг дэвсгэрийн засаг захиргааны тухай хуулинд нэмэлт, өөрчлөлт оруулах асуудал бас энд яригдах ёстой. Зарим сумдууд хэт сийрэгшиж, зарим хороод сум болон аймгийн хэмжээнд хүрч байгаа асуудал бас яригдаж байгаа. Энэ мэтчилэн эрх зүйн хэм хэмжээний талаар Хууль зүй, дотоод хэргийн яамнаас хууль тогтоогчид буюу та бид бүхэнтэй санал бодлоо солилцох учиртай. 


Нийгмийн асуудлын хүрээнд нийслэлд оршин амьдарч байгаа хүмүүсийн нийгмийн асуудал хөдөө орон нутагт хүн амын шилжилт хөдөлгөөн, бүртгэлийн асуудал хэрхэн яаж тусгалаа олж байна вэ гэдэг дээр статистик тооцоон дээр бид нар бас дүгнэлт хийж ярих ёстой. Энэ дээр Улаанбаатар хотын нийслэлийн Засаг даргын Тамгын газраас оролцоно, Иргэний бүртгэл мэдээллийн төвөөс оролцоно. Энэ байдлаар бид нар иргэний бүртгэлийн тогтолцоог боловсронгуй болгох асуудлаар бас чиг баримжаатай болох үндсэн дээр энэ семинарыг зохион байгуулахаар болсон.


Сая төсвийн тодотголын асуудлаар семинар хийж давхцсан учраас энэ семинараа бид нар хойшлуулсан байгаа. 1 дэх өдөр бид төлөвлөж байна.


Соёлын тухай хуулийн хэрэгжилтийн асуудлаар, мөн соёлын салбар дахь хувьчлал, өөрчлөн шинэчлэлтэй ажлын эхлэлтэй холбогдуулаад Боловсрол, соёл, шинжлэх ухааны сайдын мэдээллийг сонсоно. Энийг бас ажлынхаа төлөвлөгөөнд оруулж байгаа. Боловсрол, соёл, шинжлэх ухааны сайд хөдөө явж ирээд дараагийн 7 хоногоос ирэх бололцоотой гэж мэдэгдсэн. Ингээд ажлын төлөвлөгөөндөө оруулж өгье гэж ингэж бодож байна.


Латин үсгийн үндэсний хөтөлбөрийн асуудлыг бид нар намын бүлгээр ярья гэж бодож байна. Ингээд намын бүлгээр ярьсны дараагаар Нийгмийн бодлогын байнгын хороон дээр бид хэрхэн яаж хүлээж авах вэ? улс төрийн шийдэл гарсны дараагаар энэ асуудлыг хэрэгжих хугацаа, гарах үр дүн, улс төрийн эерэг, сөрөг үр дагавар, эдийн засгийн хөшүүргийн талаас нь бас нэлээн нухацтай ярьж шийдвэр гаргая гэж ингэж бодож байна. Тийм учраас латин үсгийн үндэсний хөтөлбөрийн асуудал нэг долоо хоног буюу 10 хоногийн дараагаар Намын бүлгийн хуралдаанаар орно. Яагаад гэхээр намын бүлгийн ахлагч бас гадаадад томилолтоор явж байгаа учраас байхгүй байгаа.


Тэгэхээр гишүүд маань намын бүлгээр орсны дараагаар латин үсгийн үндэсний хөтөлбөрийг хэлэлцэх нь ээ гэж ойлгож болох ээ. Энэ зүйлүүдийг мэдээлээд өнөөдрийн хуралдаан...


Д.Цэвээнжав:
-Би өчигдөр Дарханд ажиллаад ирлээ. Тэнд ажиллаж байтал хэсэг оюутнууд уулзаж, цаашаа Шинжлэх ухаан техникийн салбар, технологийн сургууль дээр 1500 оюутан цугласан байна, очиж уулзаач гэдэг шаардлага тавьсан. Би байдлыг нь сонсчихоод би очиж уулзах шаардлагагүй юм байна гэж үзээд аймгийнхаа Засаг даргатай уулзаж урдаар асуудлаа ярь гэж ингэсэн. Энэ хүмүүс ямар асуудал ярьж байна гэхээр зэрэг нийгмийн салбарын өөрчлөлт, шинэчлэлт хийх хувьчлах жагсаалт батлагдах үед ШУТИС-ийн салбар технологийн сургуулийг түшиглээд Дарханы техникийн коллеж, Анагаах ухааны коллеж, барилгын шаталсан сургалттай төв гурвыг ийшээ нэгтгэж Дархан их сургууль байгуулах тухай Засгийн газрын 34-р тогтоолыг эсэргүүцэж байгаа юм байна л даа.


Тэгэхээр энэ чинь 34-р тогтоол гарахаас өмнө манай хоёр байнгын хороотой зөвшилцөж, би бас олон газрын санал ирснийг танилцуулаад тэр ШУТИС-ийн харьяа Дарханы технологийн сургуулийг энэнтэй нэгтгэх шаардлагагүй юм. ШУТИС-ийнхаа харьяандаа ингээд байх нь зүйтэй юм гэсэн санал оруулахад манай хоёр байнгын хорооны гишүүд дэмжээд оруулсан л даа. Тэгтэл Засгийн газрын тогтоол гарахдаа хоёр байнгын хорооноос оруулсан саналыг нэг ёсны анхаарахгүйгээр шийдвэр гарчихжээ. Энийг ингэж эсэргүүцээд байгаа юм байна. Тэнд оюутнууд нэлээн тийм бухимдалтай маягтай байна. Түүнийг цаанаа нь хөөргөдөж зохион байгуулж байгаа хэсэг багш нар байгаа юм байна.


Тэгэхээр бид Ганди дарга та бол Засгийн газрын тогтоол өөрчлөгдөж гарсны учир шалтгааныг бодвол мэдэж байгаа байх. Сүүлд зөвшилцөөн гарснаар зарим нэг юмнуудыг өөрчлөхийн тулд зөвлөлдөж ярьсан юм шиг байсан. Тэгээд тэр хүрээнд шийдэгдсэн үү? Энэ асуудал тэнд жаахан яриа болох шинжтэй байна. Би энэ дээр юу хэлэх гэж байна гэхээр зэрэг тэр шийдвэр гаргасантай холбогдуулаад Боловсрол, соёл, шинжлэх ухааны яамнаас нэг хүнийг явуулж тэр үнэн зөв байдлыг нь тэнд нэгдүгээрт ойлгуулах хэрэгтэй байна.


Оюутнуудыг хий хөөргөдөж зохион байгуулж байгаа байдлыг таслан зогсоохгүй бол оюутнууд сэтгэлийн хөдөлгөөнөөр тэнд хандаж байгаа ийм байдал харагдаж байна. Нөгөө талаар тэр сургууль байгуулахтай холбогдуулаад үе шаттай, зохион байгуулалтын арга хэмжээнүүд тэнд авагдах ёстой гэж би хувьдаа бодож байгаа юм. Нэгэнт Засгийн газрын шийдвэр гарсан учраас хэрэгжүүлэх ёстой. Энэ дээр би ямар нэгэн өөр байр суурь илэрхийлэхгүй, дэмжиж байгаа. Ганцхан зохион байгуулалтанд юу анхаарах вэ гэхээр зэрэг тэр ШУТИС-ийн дипломыг одоо хэддүгээр курсээс хэд хүртэлхэд нь өгөх юм. Өнөө жил төгсөхөд өгч болно, дараа жилийн төгсөхөд өгч болно, эсвэл ерөөсөө элсчихээд байгаа бүх хүүхдүүдэд төгсөхөд нь тэр дипломыг нь өгнө гэж үзээд өнөө жил Дархан их сургууль гэдгийнхээ элсэлтийг энэ оноос эхэлж авч тэр хүүхдүүдийг төгсөх үед Дархан их сургууль гэсэн диплом өгнө гэдэг юмуу ийм нэг зөөллөсөн байдлаар асуудлыг нь зохицуулж шийдэж өгөхгүй бол хий тэнд нэг хүмүүс баахан үймсэн юм байна.


Энийг бас та анхааралдаа аваад Боловсрол, соёл, шинжлэх ухааны яамтай ярьж ер нь тэр зохион байгуулалтын жаахан юм байна л даа, түүнээс тэнд өөр юм алга. Тэрнийг ярьж өгөөчээ гэж ингэж хүсмээр байна.


Т.Ганди:
-Нийгмийн салбар дахь хувьчлал, өөрчлөтл шинэчлэлтийн асуудлаар хоёр байнгын хороо зөвшилцсөн. Зөвшилцөөнийг бид нар хоёр ч удаа явуулсан. Санал орж ирээд. Энд Засгийн газартай бас зөвшилцөнө гэсэн утгаар энэ асуудал маань орж байгаа. Тэгэхээр зөвшилцөх механизмын тухайд бид бас нэлээн эргэж дараа дараагийн хуулиуд дээр ярихгүй бол зөвшилцөнө гэдэг маань хэдэн удаа юм, эцсийн удаа зөвшилцлөө гэдгийг хэн батлах юм, баталгаажуулах юм, ямар эрх зүйгээр баталгаажуулах юм гэдэг асуудал нь өөрөө тийм ойлгомжтой биш байсан.


Ийм учраас жишээлбэл манай хоёр байнгын хороон дээр гарсан шийдвэрийн тухайд та бүхэн мэдэж байгаа байх. /Тамгын газрын ажилтнууд л байна уу? өөр ямар улсууд байна? Тамгын газрынхан л байгаа юу?/ Энэ дээр Улсын циркийн тухай асуудлыг, 3-р эмнэлэг хоёрын асуудлыг бид нар менежментийн хувьчлалаар хийсэн. Гэтэл стратегийн хөрөнгө оруулагч ил уралдаан шалгаруулалтын асуудлаар худалдах тухай асуудал Засгийн газар анх оруулж ирсэн санал дээрээ зогссон. 


Нөгөө талаар шинжлэх ухааны корпорациудын асуудал дээр менежментийн хувьчлалаар, удирдлагын гэрээгээр заримыг нь өгөх тухай асуудлаар Засгийн газар шийдээ гаргаад хоёр байнгын хорооны даргад саналаа хэлсэн. Энэ дээр Очирхүү дарга бид хоёрын хувьд ийм байр суурь илэрхийлсэн. Нэгэнтээ хоёр байнгын хорооны хамтарсан хуралдаанаар зөвшилцөөд асуудлыг хүргүүлж байгаа тохиолдолд бид нар эргээд Засгийн газар энэ санал дүгнэлтийг хүлээж авах бололцоогүй юм. Анх хүлээж авсан саналаараа байна гэдгийг дахин хүлээж аваад, дахин Засгийн газрын саналд нийцүүлж хуралдуулах ёс зүйн хэм хэмжээ ч юмуу, шаардлага байхгүй байна.


Тийм учраас анх зөвшилцсөн хэлбэрээрээ Их Хурал өөрсдийнхөө санал бодлыг хүргүүлээ. Засгийн газар энэ хариуцлага хүлээгээд энэ эрх зүйн дагуугаа явуулах нь зүйтэй юмаа. Тэрнээс биш бид хүлээж аваад Улсын циркийн хувьчлалын асуудал дээр дахин өөр шийдвэр гаргаад хүргүүлнэ гэдэг өөрөө их тийм ойлгомжгүй асуудал болж байгаа юм. 3-р эмнэлгийн асуудал дээр ч гэсэн, шинжлэх ухааны корпорациудын асуудал дээр ч гэсэн. Ийм хоёрын хоёр байнгын хорооны хоёр удаагийн зөвшилцлийн бичиг баримтыг Засгийн газарт хүргүүлсэн асуудал Засгийн газар сүүлийнхээ эрх зүйн гаргаад манай саналыг авах ёстой. Авахгүй шалтгаанаа тайлбарласан хариуцлагынхаа эцсийн шатыг өөрсдөө хүлээгээд ингээд хийх нь зүйтэй байхаа гэдэг ам саналаар буцаасан байгаа. Үндсэндээ энэнээс өөр арга зам байхгүй юм байна гэдгийг бас дараагийн удирдах ажилтнуудын зөвлөлгөөн дээр ярьж байсан л даа.


Энэ дээр би ингэж бодож байна. Дархан их сургуулийн тухайд бүсчилсэн хөгжлийн үзэл баримтлалтай нийцүүлээд Дорнод их сургууль, Дархан их сургууль, энэ сургуулиудын үзэл баримтлал гарч ирсэн байгаа. Энийг хүлээж авах өөрийнх нь механизм, Цэвээнжав гишүүний хэлдэгээр энд суралцаж байгаа, статусын хувьд ямар байдлаар төгсөх вэ гэдэг юун дээр оюутнууд их эмзэглэж байдаг юм байна лээ, яагаад гэхээр салбарын дээд сургууль уу, үндсэн суурь их сургууль төгсч байна уу үгүй юу гэдэг дээр цаанаас нь үл ойлгуулах, ойлгуулахыг хүсэхгүй, буруу зөрүү дүгнэлт өгч байгаа улс байгаа учраас.


Тэгэхээр энэ дээр Боловсрол, соёл, шинжлэх ухааны яамнаас хүн явуулна гэдэг зөв. Гэхдээ сонгогдсон гишүүдээсээ бас явсан дээр байх. Тэгээд ойлголтуудыг зөв өгөх хэрэгтэй. Засгийн газраас бас хүн очиж ганцхан энэ их сургуулийн асуудлаар биш, ажлын далимд уулзалт хийгээд, удирдлагуудтай нь бас уулзалт хийгээд ойлголцлын, дагаж гарах журмыг бас боловсруулах ёстой байх гэж ингэж бодож байна. Одоо элсэлт авч байгаа тохиолдолд зөвхөн элсэн орчихсон хүүхдүүдийн тухайд ШУТИС-ийн дипломтой төгсөх, элсэж орж ирж байгаа хүүхдүүдийн тухайд салбарын их дээд сургуулиудын дипломтой төгсөх асуудлаар яаж журам хийх вэ гэдэг дээр ярилцъя. Би энэ дээр бас Засгийн газартай ч гэсэн санал бодлоо солилцъё. 


Дорнод их сургууль дээр нэлээн их бичиг баримт, санал бодол ирж л байсан. Тэгэхээр энийг ганцхан Дархан их сургуультай холбогдож ойлгох биш, бүсүүдийн төвийн тулгуур хотуудын их сургуулиудын асуудлаар энэ асуудал гарна. Тэгэхээр нэгдсэн ойлголтонд хүрэх ёстой. Засгийн газраас төлөөлөөд очиж бас энийг улс төрийн үйл ажиллагаа ч гэсэн эрчимжиж өрнөж байгаа үед бас зөв ойлгоц, зөв дүгнэлтэнд өгөхийн тулд хүн очиж мэдээлэл өгөх, энийгээ наана нь ямар журам гарах вэ, юу хийхэв, Засгийн газар ямар энэ хувьчлалын асуудалтай холбогдуулсан байр суурьтай байна гэдэг нь эхлээд байнгын хороогоор сонсчихъё. Хэдүүлээ. 


Тэгээд сонссоных нь дагуу дараагаар нь яаж зохион байгуулалттай очиж санал бодлоо ойлголцуулах вэ гэдэг дээр эргээд зохион байгуулалтын арга хэмжээ авъя. 


Г.Нямдаваа:
-Энэ асуудалтай холбогдуулаад миний бодлоор Боловсролын яам их хойрго хандаж байх шиг байна. Уг нь анхны ярьж байснаар 1-р улирал дотор багтаагаад энэ асуудал шийдэгдэх ёстой байсан. Одоо болтол тодорхой шийдээгүй, Засгийн газрын шийдвэр гарчихсан, Боловсролын яам бол үнэхээр энэ дээр тодорхой ямар ч арга хэмжээ авахгүй, зөвхөн сайдынх нь комисс томилсон тушаал гарсан юм байна лээ, тэгээд байж байгаа.


Хоёрдугаарт, саяны тэр асуудлууд юу гэсэн гэхээр үнэхээр тэр оюутнууд мөн чанарыг нь ойлгуулахгүй байгаагаас болж үнэхээр ийм асуудал үнэхээр гарч ирж байгаа юм. Жишээлбэл, одоо тэр хүүхдүүд чинь бид Техникийн их сургуулийн төгсөгчид болж төгсөх ёстой гэж бодоод байгаа байхгүй юу. Тэрэндээ гол нь биш их сургууль төгсөх ч юмуу, эсвэл коллеж төгсөх ч юмуу, дээд сургууль төгсөх ч юмуу, хуулиар заагаад өгчихсөн, тэрнийг нь ерөөсөө тодорхойлж өгөхгүй, магадгүй ингээд салбар нэртэй байх юм бол ерөөсөө юу ч биш, коллежоос магадгүй дээшээ гарахгүй байж магадгүй. 


Гэтэл энэ хуулийн дагуу хийж өгөөд та нарыг төрийн бодлогоор их сургууль болгож өгөх гэж байна гэдэг асуудлыг нь ойлгуулж өгөхгүй байгаагаас хойшид...


Т.Ганди:
-Одоо Соёлын тухай хуулийн хэрэгжилтийн асуудал дээр би дээр нь хэлсэн шүү дээ, нийгмийн салбар дахь соёл боловсролын хувьчлалын өөрчлөн байгуулалтын авч явуулж байгаа арга хэмжээний талаар Цанжид сайдын мэдээллийг сонсоно шүү дээ. Энэ дээрээ тохиролцоонд хүрэх ёстой. Маш сайн. Тэгэхдээ наана нь бэлтгүүлье.  Засгийн газартай ярих юм байна, нэмж гарах дүрэм, журам байна уу, тушаал байна уу? тийм зүйлүүдийг ярья. Гэхдээ би ингэж бодож байна. Яг энэ үед гишүүддээ хэлэхэд болж үзвэл биечилж гал дээр очиж нэг их шатах хэрэггүй. Цэвээнжав гишүүний барьдаг арга зам зөв байна.


Энэ дээр Засгийн газар тухайн төрийн захиргааны нэгжийн байгууллагуудын улсуудаа нэлээн сайн ажиллуулах ёстой. Гэхдээ зөв чиглүүлж ажиллуулах ёстой. Гэхдээ өөрсдөө очоод галын цэгт очих хэрэггүй. За ойлголцлоо.

